Nafarroako Parlamentuko Mahaiak, 2012ko otsailaren 27an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Marisa De Simón Caballero andreak aurkeztutako galdera, arriskuan dagoen flora eta faunaren katalogo berriari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

GALDERAREN TESTUA

Izquierda-Ezkerra parlamentu-taldeari atxikitako foru parlamentari Marisa de Simón Caballerok, Legebiltzarreko Erregelamenduan ezarritakoaren babesean, ondoko galderak aurkeztu ditu arriskuan dagoen flora eta faunaren katalogo berriari eta habitaten eta espezieen balorazio ekonomiko berriari buruz, Nafarroako Gobernuak idatziz erantzun ditzan: 

Nafarroan, Basa Faunako Espezie Mehatxatuen Katalogoa, zeina 1995ekoa baita, Estatuko 4/1989 Legean oinarritzen da, eta indargabetuta dago .

2007an, Ondare naturalari eta biodibertsitateari buruzko 42/2007 Legea onetsi zen, eta 2011ko otsailean, berriz, Babes Bereziko Araubideko Espezieen Zerrenda eta Espezie Mehatxatuen Katalogo Nazionala prestatu ziren lege horretan oinarrituta (katalogoak fauna eta flora jasotzen ditu).

2000. urtearen hasieran, euroak pezeta ordeztu zuen, eta moneta berri horretara egokitu behar izan genuen guztiok. Halere, Basa Faunako Espezieen Balorazioaren Baremoa, zeina 1993an argitaratu baitzen eta espezie bateko kide baten balioaren erreferentzia baita, pezetatan dago oraindik ere.

Gainera, gaur egun beharrezkoa da espezieak entitate bakar gisa ez hartzea; aitzitik, bizi diren lekua ere jaso behar da –beren habitata, alegia–, eta, hortaz, habitat horren balioa ere zehaztu beharko litzateke.

Hori dela-eta, ondoko galderak aurkezten dizkiogu Nafarroako Gobernuari:

Nafarroako Gobernuak zergatik ez du egin Nafarroako habitaten eta espezieen (flora eta fauna) katalogo berria 42/2007 Lege berriari jarraikiz? Nafarroako Gobernuak ba al du asmorik katalogoa laster egiteko? 

Nafarroako Gobernuak zergatik ez du egokitu 2001etik hona –euroa indarrean sartu zenetik, alegia– faunako espezieen balioa eurotan eta zergatik ez du horren zenbatekoa urteko KPIaren arabera gaurkotu? Nafarroako Gobernuak noiz eginen du hori, baldin eta egiteko asmorik badu?

Nafarroako Gobernuak Nafarroako natur habitaten nahiz floraren eta faunaren balorazio ekonomikoaren baremo berria eginen du? Hala baldin bada, noiz du argitaratzeko asmoa?

Katalogo berriarekin batera taxutu eta aplikatuko al da Nafarroan desagertzeko zorian dauden espezie ahulenak leheneratzeko planik?

Nafarroako Gobernuak ba al du asmorik Nafarroako espezie exotiko eta inbaditzaileen katalogo bat egiteko? Aurreikusita al dago espezie horiek kontrolatzeko inolako planik edo estrategiarik?

